זעץ איבער אויף העברעיש , לייען דורך די דערציילונג און ענטפֿער אויף די פֿראַגעס

כ'ווייס ניט ווי אייַערע קינדער, אָבער מייַנע קינדער שטערן מיר ניט, חלילה, ווען עס קומט "דעם טאַטנס טאָג". זיי קומען ניט צו לויפֿן, זיי שלעפּן מיך ניט אַרום – זיי לאָזן מיך צו רו. 
און זיי טוען גאַנץ גוט, אַ געזונט אויף זיי!

דער עלטסטער זון מייַנער וווינט אין קאַליפֿאָרניע. הינטער לאָס–אַנדזשעלעס.

דער מיטלסטער זון וווינט אין דאַלאַס, טעקסאַס.

און איך, דער טאַטע, וווין אין ניו-יאַרק, אין ברוקלין. 

און וואָסער טאַטע האָט עס אַ האַרץ צו פֿאַרלאַנגענען, אַז קינדער זאָלן זיך שלעפּן פֿון קאַליפֿאָרניע און טעקסאַס קיין ניו-יאַרק אים מאַַכן אַ  יום-טוב-"דעם טאַטנס טאָג"?

אפֿילו זיי זאָלן וועלן - וואָלט איך זיי ניט געלאָזט. און מייַן יינגסטער זון וואָס וווינט יאָ נאָענט צו מיר – אין לאָנג-אייַלענד וווינט ער – שטערט מיר אויך ניט מיט קייַן "טאַטנס טאָג" – וויזיטן.
ער איז אַ פֿאַרנומענער מענטש וואָס האָט ניט קיין פֿרייַע מינוט. ער האָט אַ פֿאַרם מיט, קיין עין-הרע, צען טויזנט הינער אויפֿן קאָפּ. און ווי באַהאַנדלט ער די הינער? – אַזוי ווי זיי וואָלטן געווען זייַנע קינדער!

איז אויב שוין יאָ זייַנע קינדער, זייַנע קינדער, זייַנען זיי דאָך מייַנע אייניקלעך. קומט אויס אַז איך בין אַ זיידע פֿון צען טויזנט אייניקלעך! וויל איך ניט ער זאָל איבערלאָזן די אייניקלעך אויף הפֿקר און קומען צו לויפֿן צו מיר. עס ברענט ניט! דער טאַטע וועט ניט אַנטלויפֿן און די הינער קענען זיך יאָ צעלויפֿן.
דער טאַטע איז, סוף כל-סוף, פֿאָרזאָרגט. אַ ביסל געלט האָט ער אַפּגעשפּאַרט.

און וואָס האָבן די הינער? – גאָרניט האָבן זיי! ניט זיי האָבן אָפּגעשפּאַרטע קאַפּיטאַלען, ניט זיי האָבן סאָציאַלע פֿאַרזיכערונג און ניט זיי האָבן ווערטפּאַפּירן! מוז מען דערפֿאַר אויף זיי כּסדר האַלטן אַן אויג, און עס איז ניטאָ קיין צייַט ווען צו קומען צו גאַסט צו דעם טאַטן.
1. פֿאַרוואָס קומט ניט דער יינגסטער זון?
2. וואו וווינט דער עלטסטער זון?
3. האָט דער העלד פֿון דער מעשה אייניקלעך?
4. קענען הינער האָבן אָפּגעשפּאַרטע קאַפּיטאַלען?
5. וויפֿל זין האָט דער העלד פֿון דער מעשה? 

